
Lis-: Segretarju Permanenti, Diretturi Ġenerali, Diretturi, CIO, Kapijiet tan-Netwerk tal-Kulleġġi, Uffiċjali 

Edukattivi, Kapijiet tal-Iskejjel Primarji, Medji u Sekondarji tal-Istat, Knisja u Indipendenti, Kapijiet 

tal-Entitajiet  

Mingħand:    Id-Direttur Ġenerali, id-Direttur u l-Uffiċjali Edukattivi tal-Malti 

Suġġett:         L-użu tal-Malti fl-iskejjel tagħna 

__________________________________________________________________________________________ 

Il-kelliem tal-ilsien Malti llum qed isib ma’ wiċċu bosta sfidi u dan qed iwassal biex il-lingwa nazzjonali ma 

tintużax sew fil-komunikazzjoni tal-ħajja ta‘ kuljum. U dan huwa inkwetanti, speċjalment fil-qasam edukattiv. 

Għalhekk qed tinħass il-ħtieġa biex jiġu indirizzati dawn l-isfidi u hekk nibqgħu ngawdu lsienna bħala wirt 

nazzjonali li jixraqlu kull ġieħ fl-iskejjel tagħna u barra.  

Għalhekk il-Kapijiet tan-Network tal-Kulleġġi huma mitluba li jgħaddu din l-informazzjoni lill-amministrazzjoni 

tal-iskejjel u l-edukaturi kollha sabiex jiġu mwettqa dawn ir-rakkomandazzjonijiet mogħtija minna l-Uffiċjali 

Edukattivi tal-Malti.  

 

Ir-rakkomandazzjonijiet għal titjib fil-livell tal-Malti fuq livell ta’ skola: 

▪ Jinħoloq ambjent bilingwi fl-iskola billi fost oħrajn is-sinjaletika u l-kitba kollha tidher biż-żewġ lingwi; 

bil-Malti u l-Ingliż; 

▪ Il-korrispondenza li toħroġ mill-iskola tkun bilingwi, anke fejn jidħlu l-paġni tal-media soċjali. Importanti 

li xi ħadd mill-SMT ikun imħeġġeġ jattendi kors bażiku tal-ortografija li jorganizza kull sena d-Dipartiment 

tal-Malti; 

▪ Meta jsiru laqgħat mal-ġenituri jsiru bil-Malti u jkun hemm preżentazzjoni powerpoint bl-Ingliż, għal 

dawk li jippreferu jsegwu bl-Ingliż; 

▪ Jum il-Premjazzjoni għandu jsir ukoll bil-Malti u jkun hemm preżentazzjoni powerpoint bl-Ingliż, għal 

dawk li jippreferu jsegwu bl-Ingliż; 

▪ Għandu jerġa’ jibda jitkanta l-Innu Malti u għanjiet oħra bil-Malti waqt l-assemblies; 

▪ L-Istruzzjonijiet/kliem li jwassal tifħir/ kliem ta' kortesija tal-amministrazzjoni u tal-edukaturi għandu 

jkun ukoll bil-Malti;  

▪ Ikun hemm produzzjoni bil-Malti waqt rappreżentazzjonijiet li jsiru fl-iskola; 

▪ Għalliema paripatetiċi għandhom iħaddmu l-Malti; 

▪ Viżitaturi/kelliema li jżuru l-iskola għandhom jagħmlu taħditiet bil-Malti u jużaw 

riżorsi/preżentazzjonijiet bl-Ingliż; 

▪ Studenti barranin għandhom jingħataw il-programmi u tat-tagħlim apposta skont il-programmi tat-

tagħlim u l-assessjar u jiġu mħeġġa jidħlu fil-mainstream malli jintlaħaq il-livell meħtieġ. Għalhekk jiġi 

kkunsidrat li jekk in-numri fl-iskola jippermettu isir setting; 

▪ Ikun hemm attendenza mill-iskejjel għall-attivitajiet li jsiru mid-Dipartiment tal-Malti. 

Ir-rakkomandazzjonijiet għal titjib fil-livell tal-Malti fuq livell ta’ klassi: 

▪ Jiġi kkunsidrat li l-lezzjoni tal-Malti ma ssirx dejjem wara l-breaks imma almenu darba fil-ġimgħa ssir 
fil-bidu; 

▪ Issir rabta bejn il-kisbiet mit-tagħlim minn ħiliet differenti tal-lingwa. Il-ħiliet ma jibqgħux jiġu 
mgħallma b'mod segregat imma integrat. Għalhekk huwa importanti li jitħaddem metodu tematiku li 
jkun ta’ relevanza għall-istudenti; 

▪ Jintgħażlu temi attwali li ma jħallux il-Malti marbut mal-passat imma jiġi ppreżentat bħala lingwa ħajja 
u attwali; 

▪ Għandha ssir rabta bejn il-Malti u suġġetti oħra mgħallma fil-Primarja bħall-Istudji Soċjali u oħrajn. 
▪ Jitħaddem il-proċess tal-kitba, il-qari mgħajjat u t-taħdit bil-Malti li jwassal għall-

pubblikazzjoni/ċelebrazzjoni ta’ xogħol l-istudenti; 
▪ Għalliema li ma jħossuhomx kunfidenti jiktbu bil-Malti tajjeb ortografikament, ikunu mħeġġa jattendu 

korsijiet li joħloq id-Dipartiment jew istituzzjonijiet oħra. 

Ilkoll nafu li jista’ jkun hemm uħud minnhom li jidhru iebsin biex jitwettqu imma aħna nemmnu li jeħtieġ il-

kuraġġ, id-determinazzjoni u r-rieda biex dak li nemmnu fih jitwettaq għal ġid ta’ lsienna. F’każ ta’ xi għajnuna 

jew diffikultà, l-iskejjel għandhom jitkellmu mal-Uffiċjal Edukattiv tal-Malti tal-kulleġġ rispettiv tagħhom, biex 

b’hekk dawn ir-rakkomandazzjonijiet iseħħu. 

 

Grazzi tal-kollaborazzjoni, 

Direttriċi 

